[bookmark: _GoBack]TEMA: KLIM VAN DIE STOEL AF!

Goeie nuus! Vandag se preek is nie vir julle nie, dis vir die mense wat nie hier is nie, daardie mense wat hulleself Christene noem, maar mens sou dit nooit sê nie.... 

Wie ken sulke mense? Ja, meeste van ons doen! Ons ken daardie draadsitters – soms is hulle vreeslik gelowig en ander kere maak hulle net wat hulle wil. Hulle is soos iemand wat op ’n stoel bly sit – hulle skree vir wie ookal wen, maar klim nooit af en word deel van die wedstryd nie. Hulle wil hulle brood aan altwee kante gebotter hê, maar ons weet wat veroorsaak dit – vuil hande!

Vandag wil bietjie oor hulle preek en ek wil vir ons bietjie toerusting gee om met hulle te gaan praat daaroor. Daarom gaan ons vandag so bietjie stilstaan by 3 verhale in die Bybel wat gaan oor mense wat draadsitters is, wat op ’n stoel sit en nooit opstaan en kant kies nie.

Josua:
Die eerste verhaal wat ons so bietjie oor gaan dink is die verhaal van Josua. Moses het die volk uit Egipte gelei, maar Moses is dood voor die volk die beloofde land, Israel kon inneem. Uiteindelik lei Josua die volk die land in. Die Here help hulle op wonderlike wyses om die land in te neem, tot hulle ten volle in vrede kan lewe. Dan, na ’n klomp jaar, sien Josua iets wat hom baie pla.

Sien, toe die volk deur die woestyn getrek het en swaargekry het, het hulle die Here aanbid; toe hulle die land ingeneem het en met oorlog besig was, het hulle die Here aanbid; maar nou, na ’n paar jaar, nou dat daar vrede is, nou lyk dinge anders. Die volk se verbintenis aan die Here het verflou. Hulle het begin om te lewe soos die heidene rondom hulle. Waar die Here die enigste belangrike ding vir hulle was, is dit wat vir hulle wêreld belangrik is, ook nou vir hulle belangrik. Hulle aanbid nie net meer die Here nie, maar ook die gode van hulle tyd en hulle omgewing. 

Hulle sit op die draad, hulle sit op ’n stoel:
· Ons doen so bietjie die dinge van die Here om Hom tevrede te hou
· En ons doen so bietjie die dinge van die wêreld om daardie kant te ‘cover’.

Vir Josua is dit onaanvaarbaar. Hy roep ’n vergadering van die hele volk saam en sê dan vir hulle:
‘So kan dit nie aangaan nie. Julle kan nie op die stoel bly sit nie. Kies nou – in wie se span is julle? Aan wie se kant is julle? Wie dien julle?’
En dan sê hy die beroemde woorde van Josua 24:15:
15Of, as julle dit nie goedvind om die Here te dien nie, kies dan vandag wie julle wil dien: die gode wat julle voorvaders gedien het anderkant die Eufraat, of die gode van die Amoriete in wie se land julle woon. Wat my en my familie betref, ons sal die Here dien.”

Kies vandag wat vir jou die belangrikste is:
1. Dit wat vir jou ouers die belangrikste is
2. Dit wat vir jou omgewing die belangrikste is
3. Dit wat vir die Here die belangrikste is.

Ek en my gesin kies vir die Here!

Dawid:
’n Rukkie later in die Bybel lees ons van Dawid – ’n wonderlike koning en ’n wonderlike musikant. Dawid se groot droom was om vir die Here ’n tempel in Jerusalem te bou. Maar omdat Dawid ook vol sonde was, het die Here vir hom gesê dat Hy wat Dawid is nie die tempel sal bou nie, maar sy seun Salomo sal. Dawid moet sorg dat sy seun al die hulpbronne het om die tempel te bou, hy moet al die voorraad bymekaar maak sodat Salomo sy tempel kan bou.

Dawid is baie opgewonde – my Seun gaan ’n tempel bou. In 1 Kronieke 22 roep hy die leiers bymekaar en sê vir hulle: ‘Die geslag na ons, ons kinders, gaan die tempel bou. Kom ons sorg dat hulle in staat is daartoe.’

En dan gebeur daar niks nie..... Niemand gee nie..... Almal is te besig met hulle eie goed om oor die volgende geslag bekommerd te wees....

In 1 Kronieke 29 roep Dawid weer die leiers bymekaar.[footnoteRef:1] Almal is baie opgewonde oor die tempel wat die volgende geslag gaan bou, maar almal dink nou net aan hulleself en hulle eie situasie. Hulle sit op hulle stoele en skree vir beide kante. [1:  1 Kronieke 29:3-9: “3“Omdat die tempel van my God my na aan die hart lê, gee ek al my persoonlike skatte van goud en silwer om met die konstruksie daarvan te help. Dit is buiten die boumateriaal wat ek reeds bymekaargemaak het vir sy heilige tempel. 4Ek gee nou meer as 102 ton goud van Ofir en meer as 238 ton gesuiwerde silwer om die mure van die geboue oor te trek 5en vir die ander werk van goud en silwer wat die ambagsmanne moet maak. Wie gaan my voorbeeld volg? Wie is gewillig om vandag geskenke vir die Here te bring?”
6Toe het die familieleiers, die stamleiers van Israel, die generaals en kapteins van die leër en die koning se administratiewe personeel gewillig bygedra. 7Vir die oprigting van die tempel van God het hulle gegee: byna 170 ton goud, 10 000 goue muntstukke, 340 ton silwer, 612 ton koper en 3 400 ton yster. 8Onder toesig van Jegiël, ’n afstammeling van Gerson, het hulle ook talle edelgesteentes bygedra vir die skatkamers van die huis van die Here. 9Die volk het gejuig oor die vrywillige gawes, want hulle het vrywillig en heelhartig bygedra vir die Here. Koning Dawid was ook vol vreugde.”
] 


Dawid besef dat dit nou tyd is om af te klim, tyd is om kant te kies, tyd is om op te staan vir wat reg is. Hoor wat sê hy in 1 Kronieke 29:3:
“Omdat die tempel van my God my na aan die hart lê, gee ek al my persoonlike skatte van goud en silwer om met die konstruksie daarvan te help. Dit is buiten die boumateriaal wat ek reeds bymekaargemaak het vir sy heilige tempel.

Die volk is aangespreek en gee dadelik en vrywillig en baie!

“Ons kinders sal ’n tempel bou!”

Petrus:
Omtrent ’n duisend jaar later staan Petrus naby hierdie einste tempel en praat met die volk. Dis Pinkstersondag, die Heilige Gees is sopas uitgestort en die mense dink die gelowiges is dronk. Dan staan Petrus op en praat met hulle[footnoteRef:2]. [2:  Handelinge 2: “22“Luister na wat ek gaan sê, geagte mede-Israeliete! Soos julle self weet, het God in die openbaar by julle bevestig dat Jesus van Nasaret die Here is. Dit is bevestig deur kragtige dade, wonders en tekens wat God Hom by julle laat doen het. 23Maar julle het opgetree soos God dit vooruit bepaal het. Met die hulp van nie-Jode het julle Hom aan die kruis gespyker en vermoor. 24God het Hom egter van die smarte van die dood gered en Hom opgewek, want die dood kon Hom nie in sy greep hou nie. ... 
36“Die hele Israel moet dus vir seker weet: God het hierdie Jesus wat júlle gekruisig het, Here en Christus gemaak!” 37Petrus se woorde het hulle diep geraak. Hulle het toe vir Petrus en die ander apostels gevra: “Geagte volksgenote, wat moet ons doen?” 38Petrus antwoord hulle: “Kom tot inkeer en maak reg met God.”] 


En sy punt is eenvoudig:
Hoe kan julle aangaan asof niks gebeur het nie?

Julle het Jesus gekruisig; julle sondes het Hom doodgemaak; julle het gesien wat met sy kruisiging gebeur het; julle het gesien hoe Hy weer lewendig geword het; julle het gesien hoe Hy in die hemel opgevaar het; julle het die uitstorting van die Heilige Gees gesien – en julle gaan maar net met julle lewens aan soos altyd! Hoe is dit moontlik?

Petrus se woorde het die mense diep getref. Ons lees in Handelinge 2:37:
37Petrus se woorde het hulle diep geraak. Hulle het toe vir Petrus en die ander apostels gevra: “Geagte volksgenote, wat moet ons doen?”

Ons besef ons sit op die stoel. Wat moet ons doen om af te klim? Wat moet ons doen om vir God te kies?

Dan antwoord Petrus (Handelinge 2:38):
“Kom tot inkeer en maak reg met God.”

TOEPASSING:
Wie ken jy vir wie dit geld? Wie ken jy wat tot inkeer moet kom en met God moet reg maak?

Wie het nodig om van Josua te hoor?
· Daardie gesin wat vandag by die huis is want hulle leer vir eksamen, maar vanaand en môre gaan bid dat die Here hulle in die eksamen moet help.
· Daardie gesin wat nie hier is nie, want hulle is moeg of hulle is besig of hulle kry koud, maar môre, oormôre moet die Here hulle help met probleme.
· Daardie gesin wat geld en status en gemak aan die een kant aanbid, maar aan die ander kant hulleself Christene noem.
· Daardie gesin wat nooit saam Bybellees nie, nooit saam bid nie, wat vakansies niks met die Here te doen het nie, maar as die moeilikheid kom......
· Wie het nodig om te kies – dien ek die gode wat die wêreld my leer, of dien ek die Here?
· Ek en my gesin, ons dien ...

Wie ken jy wat nodig het om van Dawid te hoor, wat moet hoor dat ons ons kinders moet help om tempels vir die Here te bou. Nee, meer nog, tempel vir die Here te wees!
· Daardie gesin wat meer tyd en geld spandeer om hulle kinders tempels van akademie of sport of kultuur of mode of populariteit of gesondheid te maak as tempels van die Here.
· Daardie gesin wat meer met hulle kinders praat oor hulle akademie of sport of kultuur of vriende of voorkoms as oor die Here.
· Daardie gesin wat meer tyd weg van mekaar spandeer, besig om wêreldse tempels te bou as tyd saam besig om geestelike tempels te bou.
· Daardie gesin wat dink hulle het baie tyd – my kinders kan eendag aan hulle geloof werk, nou is dit ander goed wat dringend en belangrik is.
· Wie het nodig om te kies – ek gee alles wat ek het sodat my kind ’n tempel van die Here kan word.

Wie het nodig om van Petrus te hoor?
· Daardie persoon wat by Goeie Vrydag se diens was en by Hemelvaart en by Pinkster – en dit het geen verskil gemaak nie.
· Daardie persoon wat Sondag in die kerk sit en Maandag besigheid doen soos die wêreld.
· Daardie persoon wat vreeslik vra vir wat die Here vir hom moet doen, maar self niks vir die Here doen nie.
· Daardie persoon wie se mond Sondag vir die Here sing en bid en wie se mond Maandag vir die wêreld vloek en skinder en kritiseer.
· Wie het nodig om te kies – vir die Here of vir die wêreld?

Sjoe, ek dink dis ek. Ek dink dis nie net die mense wat ek ken wat nie hier is nie, maar ekself wat van my stoel moet afklim en kant kies....

Nou-nou het die doopouers gekies, hulle het gekies om Josuas en Dawid en Petrusse te wees. Hulle het belowe:
· Ons huise sal die Here dien.
· Ons sal ons kinders toerus om tempels vir die Here te wees.
· Ons sal nie maar net aangaan soos altyd nie.

Verlede week het ’n klomp jongmense gekies toe hulle belydenis afgelê het.
· Ek sal die Here dien.
· Ek sal nie aangaan asof niks gebeur het nie.

Moet jy dalk ook vandag kies? Moet jy dalk ook van jou stoel af opstaan?

AS dit jy is, en jy wil, kom ons doen dit nou.

Amen.

